
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৫২
প্রজাপতির নির্ব্বন্ধ।



 রসিক। কাজ কি, এদিকে আয়না ভাই, এ গোঁফ কিছুতেই পড়বে না।

 নীর। আবার! ফের! সেজদিদির হাতে সঁপে দিলুম কি কর্ত্তে? আচ্ছা রসিক দাদা, তোমার মাথার দুটো একটা চুল কাঁচা আছে, কিন্তু গোঁফ আগাগোড়া পাকালে কি করে?

 রসিক। কারো কারো মাথা পাক্বার আগে মুখটা পাকে!

 নীর। দিদিদের সভাটা কোন্ ঘরে বস্বে মুখুজ্জে মশায়?

 অক্ষয়। আমার বসবার ঘরে।

 নীর। তাহলে সে ঘরটা একটু সাজিয়ে গুজিয়ে দিইগে!

 অক্ষয়। যতদিন আমি সে ঘরটা ব্যবহার করচি, একদিনও সাজাতে ইচ্ছে হয় নি বুঝি?

 নীর। তোমার জন্যে ঝড়ু বেহারা আছে তবু বুঝি আশা মিট্ল না?



পুরবালার প্রবেশ।




 পুর। কি হচ্চে তোমাদের?

 নীর। মুখুজ্জেমশায়ের কাছে পড়া বলে নিতে এসেছি দিদি। তা উনি বলচেন ওঁর বাইরের ঘরটা ভাল করে ঝেড়ে সাজিয়ে না দিলে উনি পড়াবেন না। তাই সেজদিদিতে আমাতে ওঁর ঘর সাজাতে যাচ্চি! আয় ভাই!

 নৃপ। তোর ইচ্ছে হয়েছে তুই ঘর সাজাতে যা না—আমি যাবনা!

 নীর। বাঃ, আমি একা খেটে মরব, আর তুমি সুদ্ধ তার ফল পাবে সে হবে না!―নৃপকে গ্রেফতার করিয়া লইয়া নীর চলিয়া গেল।

 পুর। সব গুছিয়ে নিয়েছি। এখনো ট্রেণ যাবার দেরী আছে বোধ হয়।

 অক্ষয়। যদি মিস্ করতে চাও তাহলে ঢের দেরি আছে।

